
Eit risikabelt frieri

I kapittel 2 vart vi introduserte for Boas, «ein mektig og velståande mann» som
Gud brukar til å vise si godheit mot Noomi og Rut. Noomi kom tilbake til Betlehem
tomhendt og fattig, men får stadig meir fylde. I kapittel 3 skal vi sjå korleis Boas og
Rut møtest att, og korleis Boas vil vise si godheit mot Rut og Noomi. Det er mange
likskapar mellom kapittel 2 og 3.

Ruts bok kapittel 3

1 Les kapittel 3 nøye. Bruk gjerne teksten bakerst.

Markermed grøn farge alle stadene der nokon velsignar nokon.
Marker med gul farge alle stadene der du finn verbet å liggje.

2 Kva er målet med Noomis plan? (vers 1)

3 Kva er det Noomi ber Rut om å gjere? (vers 3)
Kvifor trur du Noomi ber Rut om å gjere dette?
Sjå 2 Sam 12:20 og 2 Sam 14:2.

4 Kva for godheit hadde Rut vist tidlegare ogmot kven? (Sjå Rut 1:8 og 2:11f)
Korleis vil det Rut no gjer forsterke denne godheita?

5 Scena i Rut 3,6-8 startar mørk og full av spenning: Rut set tydeleg seg sjølv (og
Noomi) i stor fare på fleire måtar. Kva har vi lese så langt i dette kapittelet og i
denne boka som kan oppmuntre oss til å ha tillit til Boas i denne spenningsfylte
augeblinken?

6 Kva vil det sei «å breie ut kappen sin over nokon»? (vers 9)
(Vers 9 kan òg omsetjast «bre dine venger over meg». På hebraisk er ordet for
«venger» det same som for «kantar/hjørner» på ein kappe.)
Sjå Esek 16:8 og Rut 2:12.

7 Korleis vil du skildre Rut si tru?

8 Korleis skildrar Boas Rut? (vers 11)

9 Kva er det Boas sender med til Rut? (vers 15 og 17)
Korleis er dette relevant til det som står i 1:21?

10 Noomi og Rut handlar med overlegg og målmedvit i dette kapittelet. For dei handlar
tru om å ta steg i tillit til Gud. Korleis kan tru i dag vere ei medviten og målretta
søking mot vår Forløysar? Kva skil dette frå å sjå tru berre som ei passiv venting på
at noko skal skje?

11 Kva for likskapar ser du mellom kapittel 2 og 3?
Fyll ut tabellen nedanfor.

Likskap

2:2 3:1-5

2:5-7 3:9

2:8-14 3:10-15

2:18-21 3:16,17

2:22 3:18

12 Sjølv om det er mange likskapar mellom kapittel 2 og 3, er det òg nokre viktige
skilnader. Kva er dei?

Ruts bok 3:1-18

1Noomi, svigermor til Rut, sa til henne: «Dotter mi! Skulle eg ikkje sjå til å finna ein

heim til deg så du kan få det godt? 2Høyr, Boas er då slektningen vår, og det er

tenestejentene hans du har vore i lag med. No i natt hiv han bygg på treskjeplassen.
3Du skal vaska deg og salva deg. Ta så på deg finkleda og gå ned til treskjeplassen.

Men gjev deg ikkje til kjenne for mannen før han er ferdig med å eta og drikka!
4Når han legg seg, skal du merka deg staden der han ligg. Gå så bort, ta teppet

vekk frå føtene hans og legg deg der! Så vil han sjølv seia deg kva du skal gjera.»
5Då svara ho: «Eg skal gjera alt du seier.» 6Ho gjekk ned til treskjeplassen og gjorde

alt slik svigermor hennar hadde sagt. 7Boas åt og drakk og vart glad til sinns. Så

gjekk han og la seg i kanten av kornhaugen. Då smaug ho seg fram, tok teppet

vekk frå føtene hans og la seg der.
8Ved midnattstid kvakk mannen til. Han bøygde seg fram og såg at det låg ei

kvinne nedmed føtene hans. 9 «Kven er du?» spurde han. «Eg er Rut, tenestekvinna

di», svara ho. «Brei kappa di over meg, for du er løysingsmann.» 10 Då sa han:

«Velsigna er du av Herren, dotter mi! Du har vist endå større truskap enn før

ved ikkje å gå etter dei unge mennene, verken dei fattige eller dei rike. 11Og no,

dotter mi, ver ikkje redd! Alt det du seier, vil eg gjera for deg. For alle som bur

i byen, veit at du er ei heiderleg kvinne. 12Det er sant at eg er løysingsmannen,

men det er ein annan løysingsmann som er nærare enn eg. 13 Sov her i natt, og

om han vil løysa deg ut i morgon, så lat han gjera det. Men om han ikkje vil løysa

deg ut, skal eg gjera det sjølv, så sant Herren lever! Berre ligg her til i morgon

tidleg!»
14 Ho vart liggjande ved føtene hans til morgonen, men ho stod opp før folk

kunne kjenna kvarandre att. For han sa til seg sjølv: «Det må ikkje bli kjent at

kvinna kom hit til treskjeplassen.» 15Så sa han: «Kom hit med sjalet du har på deg,

og hald det fram!» Og då ho heldt sjalet fram, målte han opp seks mål bygg og la

på henne. Så gjekk han inn til byen.
16Då Rut kom til svigermor si, spurde ho: «Korleis gjekk det med deg, dotter mi?»

Og ho fortalde henne alt det mannen hadde gjort mot henne, 17og la til: «Desse

seks måla med bygg gav han meg, for han sa: Du skal ikkje koma tomhendt heim

til svigermor di.» 18Då sa Noomi: «Hald deg no i ro, dotter mi, til du får vita korleis

saka fell ut. For den mannen unner seg ikkje kvile før han får saka ordna, og det alt

i dag.»

